
Os orzamentos municipais de 2009 incrementan o gasto un 6%



O goberno local aprobou este venres os orzamentos do Concello para 2009, que ascende a 227 millóns de euros, dos que 214 se destinarán a gasto efectivo, un 6% máis que en 2008, e os investimentos reais acadan os 21 millóns de euros, un 4,5% máis que no pasado exercizo. O alcalde salientou o "esforzo" do goberno en humanizacións que, con 9,4 millóns, representa o 45% dos investimentos totais. 


O alcalde de Vigo, Abel Caballero, deu conta este venres da aprobación dos orzamentos municipais para 2009, en sesión extraordinaria da Xunta de Goberno Local. A cifra ascende aos 227 millóns de euros, dos que 214, un 6% máis que en 2008, se destinan ao gasto efectivo. 

Abel Caballero explicou, acompañado pola edil de Economía e Facenda, as dúas orientacións principais do goberno local á hora de elaborar os orzamentos: os investimentos "que fan cidade" e os gastos sociais. Segundo o alcalde, o "esforzo do goberno para o desenvolvemento e mellora da cidade" se ratifica no incremento dun 6% do gasto. 

Ademais, os investimentos reais tamén se incrementaron nun millón de euros, un 4,5% máis, acadando os 21,7 millóns de euros. A este respecto, o alcalde destacou os incrementos experimentados nas partidas para material de bombeiros, un 15%; para Medioambiente, nun 39%; e para Parques e Xardíns, que medra un 87% a partida. 

Os orzamentos destinan asemade 200.000 euros para o bicentenario, 90.000 para a World Fishing Exhibition, 400.000 para o aprendizaxe do inglés e as becas no Reino Unido e Irlanda e 200.000 para o Desafío Atlántico. O alcalde explicou que os cargos electos verán conxelados as súas retribucións e que a Xerencia de Urbanismo incrementará o seu persoal con 35 novos traballadores co fin de desenvolver o novo Plan Xeral. 

O alcalde felicitou á edil de Economía e Facenda, a socialista Raquel Díaz, polo seu "esforzo" na elaboración das contas, e destacou que Vigo é "a primeira cidade de Galicia que aproba en Xunta de Goberno os seus orzamentos", e con probabilidade "unha das primeiras de España". Abel Caballero subliñou que é o segundo ano consecutivo no que os orzamentos se inician en prazo, algo que non acontecera "nos últimos 16 anos". 

Humanizacións
Especial atención mereceu ao alcalde as humanizacións, que rexistran un ascenso do 17%, pasando dos 8 millóns consignados para 2008 aos 9,4 de 2009. O investimento en mellora das rúas representa así o 45% do total das inversións, indicou o rexedor, e ratifica este tipo de actuacións de mellora como unha das "patas chave" do mandato que preside. 

Algunhas das rúas a humanizar no vindeiro 2009, citou o alcalde, serán as continuacións de Travesía de Vigo, Calvario, Sanjurjo Badía, Bouzas e Balaídos e do entorno de POVISA ata a Praza de España, xunto con rúas de Coia, Alcalde Portanet, o entorno de Casablanca, Torrecedeira, Tomás Alonso e o entorno do ámbito de Álvarez. 



24/10/2008

Santi Domínguez subliña que os orzamentos municipais do 2009 priorizan o gasto social e o Casco Vello

Vigo, 24 de outubro do 2008.- O tenente de alcalde, Santi Domínguez, fixo este venres unha valoración xeral dos orzamentos municipais correspondentes ao exercicio 2009 e subliñou que, respecto ás áreas xestionadas polo BNG, hai especial atención ao gasto social e o Casco Vello. “Os orzamentos cumpren o pacto de goberno e as liñas de actuación marcadas para esta lexislatura”, salientou o nacionalista, quen destacou tamén que é a segunda vez que se aproban os orzamentos “en tempo e forma”.

Santi Domínguez fixo fincapé en que os orzamentos cumpren cunha das indicacións que o BNG ten feito “dende que entramos no goberno”, respecto a que o “máis importante non é o reparto en función das concellerías, senón do cumprimento das liñas de goberno plasmadas no pacto”. Neste sentido asegurou que os orzamentos correspondentes ao 2009 así o cumpren e salientou que resulta “moi importante para a cidadanía” o feito de que os orzamentos se aproben a tempo, porque deste xeito, a principios de xaneiro poderá estar en marcha, por exemplo, a asistencia á cidadanía e evitar os retrasos na convocatoria das subvencións. “Satisfácenos dicir que será a segunda vez que se os orzamentos se aproben en tempo e forma”, asegurou.

“O BNG sempre tivo unha visión moi clara das negociacións dos orzamentos, coa idea de que debían ser aprobados canto antes”, explicou o tenente de alcalde. Destacou que o BNG ten “gran parte de culpa” de que nestes dous anos de lexislatura non haxa discordias nas negociacións levadas a cabo ao respecto. Por outra banda, Santi Domínguez sinalou que a pesar do tempo de crise que caracteriza a actualidade, “que fai necesario elaborar uns orzamentos con sentidiño”, salientou que manteñen o nivel de crecemento en canto á atención á cidadanía.

Incremento da capacidade de Benestar Social

O tenente de alcalde sinalou que no BNG “tiñamos claro” que nun tempo de crise como o actual, a Concellería de Benestar Social “debía incrementar a súa capacidade de resposta”. Ao respecto, destacou que o un dos incrementos “máis amplos” de todas as partidas do BNG en canto a subvencións prodúcese precisamente en Benestar Social, de xeito que aumenta un 20,6 por cento a cantidade destinada ás subvencións. Esta partida pasa de 946.000.000 euros a máis de 1.100.000 euros.

“Outro núcleo importante de actuación é a achega ao Casco Vello”, subliñou o tenente de alcalde, quen explicou que case o 50 por cento da capacidade do investimento das áreas do BNG no Concello de Vigo será destinada ao barrio histórico da cidade, con máis de 3 millóns de euros, nos que haberá partidas destinadas ao mantemento e a reposición, así como a subvención a particulares. “Será o investimento máis alto que o Concello de Vigo fará directamente ao Casco Vello”, destacou. A este investimento unirase á achega da Consellería de Vivenda ao Consorcio do Casco Vello, que terá arredor de 7 millóns de euros de orzamento, de xeito que no 2009 no Casco Vello investiranse máis de 10 millóns de euros.

Santi Domínguez fixo referenza tamén a dúas partidas específicas. Por unha banda referiuse aos actos de celebración do Bicentenario da cidade, que contarán cun orzamento de 400.000 euros por parte da Tenencia de Alcaldía; e por outra sinalou que 550.000 euros se destinarán á preparación da candidatura á Universiada 2015, “a metade que a cantidade destinada o ano pasado”, matizou. En canto a Turismo e Comercio, indicou que se seguirá apostando polos orzamentos participativos para levar a cabo as accións de apoio ao pequeno e mediano comercio, mentres que destacou que a participación estenderase ao orzamento de promoción turística, de xeito que se contará coas asociacións de hosteleiros.

Respecto á Concellería de Cultura, salientou que o aspecto máis importante refírese á segunda fase da remodelación do Auditorio Municipal, co obxectivo de que no 2009 “estea rematada a súa reforma integral”. Nesta área tamén destacou que se levarán a cabo obras de mellora na Casa Galega da Cultura, posto que ao seu xuízo “nos últimos anos non foi atendida como se debía”. En canto á Concellería de Deportes, asegurou que a partida destinada ás subvencións dos clubes experimentará un incremento do 9,56 por cento e salientou que os orzamentos contemplan a construción dun novo complexo deportivo na parroquia de Candeán.

Na súa intervención, o nacionalista explicou así mesmo que o orzamento destinado ás subvencións da Concellería de Xuventude incrementarase un 300 por cento. Neste sentido, Santi Domínguez explicou que no primeiro ano de goberno partiuse dunha “cantidade ridícula”, 6.000 euros, que foi dobrada a 12.000 euros, polo que para o ano 2009 será de 36.000 euros. Respecto á Concellería de Igualdade sinalou que a capacidade de conceder subvencións “aumenta moi considerablemente”, ao pasar de 170.000 euros a 220.000 euros. Finalmente, o tenente de alcalde sinalou que a final do 2009 terá lugar a creación do Vigo Convention Bureau, “que esperamos aprobar no pleno de novembro”, adiantou.

María Méndez salienta que os orzamentos de Benestar Social medrán nas áreas de apoio aos máis necesitadas


A concelleira de Benestar Social, María Méndez, subliñou este martes que "priorizar as áreas que inciden en paliar as consecuencias da crise económica" foi o principal criterio da elaboración dos orzamentos do seu departamento para o exercicio do 2009. Benestar Social contará con preto de 6 millóns de euros, centrados fundamentalmente no incremento dos servizos destinados ás persoas maiores e en risco de exclusión e o aumento das axudas aos colectivos máis desfavorecidos e para libros e comedores.

"Sabemos que veñen tempos difíciles e temos que prestar coberturas ás persoas con menos recursos", salientou a edil do BNG, quen destacou así mesmo que os orzamentos do 2009 servirán para facer de Vigo unha cidade "máis integradora, máis solidaria e máis acolledora". María Méndez precisou que, sen ter en conta o previsible incremento do capítulo 1 (destinado a persoal) nen as achegas doutras administracións, o orzamento de Benestar Social ascende a 5.851.000 euros.

A concelleira de Benestar Social destacou que os principais incrementos produciranse nos capítulos 2 e 4, os destinados ás axudas aos colectivos menos favorecidos. Salientou que a área de maiores e persoas dependentes experimentará un aumento do 8 por cento, e inclúe a posta en marcha dun novo servizo, como é o programa "Xantar na casa", ao que se destinarán 70.000 euros. Ademais, increméntase en 100.000 euros o servizo de axuda a domicilio. En canto á área de infancia e menores, destacou que as axudas para libros e comedor aumentarán un 15 por cento e chegarán a 1.035.000 euros. Do mesmo xeito, as axudas para as persoas desfavorecidas incrementaranse un 22 por cento, e contan cun orzamento de 700.000 euros. Neste sentido, a concelleira nacionalista subliñou a posta en marcha dun novo servizo, como é a apertura de dous pisos de acollida destinados a colectivos en risco de exclusión social, que contarán con doce ou trece prazas, e que disporá dun orzamento de 70.000 euros. 

"As axudas para grupos desfavorecidos experimentarán un incremento do 20 por cento", destacou María Méndez, quen salientou que se estas partidas non se incrementan "deixamos á xente sen cobertura e Benestar Social valeira de contido". Neste sentido detallou que o convenio coa asociación Afán ascende a 20.000 euros, cos Misioneros dos Hermanos Pobres é de 22.000 euros e ao Comedor da Esperanza destínanse 18.000 euros. Tamén destacou que Cedro terá un orzamento de 1.391.795 euros, independente do de Benestar Social. Ademais, a edil do BNG comentou o considerable aumento da partida destinada á cooperación internacional, que experimentará un incremento do 41,4 por cento.

En canto ao capítulo 6, o destinado a equipamentos, indicou que se reduce a metade, posto que hai outra administración, como é a Vicepresidencia da Igualdade e o Benestar, que inviste en infraestruturas para a cidade, grazas aos convenios asinados recentemente. Neste sentido, explicou que o Consello Galego de Servicios Sociais investirá arredor de 3 millóns de euros en diversos equipamentos, como o centro de día da rúa O Grove, o centro de día do Parque Tecnolóxico e a galescola tamén do Parque Tecnolóxico, así como o novo Centro de Inclusión Social. "En calquera equipamento que se abra pola Xunta, o Concello ten que aboar o 30 por cento do servizo prestado ás persoas beneficiarias, como acontece actualmente no centro de día Atalaya", explicou María Méndez. 

"No BNG propuxémonos materializar, na medida do posible, a idea de que o benestar social ten que estar basado na universalidade, a igualdade de oportunidades, a integración e en ofrecer servizos públicos de calidade", salientou a edil nacionalista. Ao seu xuízo, os orzamentos da Concellería de Benestar Social correspondentes ao 2009 "responden a estes criterios".

Iolanda Veloso reforza nos orzamentos de Igualdade e Xuventude o apoio aos espazos de lecer educativo


A concelleira de Igualdade, Xuventude e Normalización Lingüística, Iolanda Veloso, salientou este xoves que os orzamentos das súas concellerías manteñen un "crecemento sostible", acorde co resto das áreas do BNG. Ademais, a edil destacou a inclusión de dúas partidas, na Concellería de Xuventude e na de Igualdade, que teñen a finalidade de "subvencionar espazos de lecer educativo".

"Nestes tempos de crise que afectan aos sectores máis desfavorecidos da sociedade, temos que facer un esforzo por atender ás demandas da cidadanía e manter a prestación de servizos", explicou Iolanda Veloso, quen sinalou que neste sentido, os orzamentos destacan pola súa contención, de xeito que presentan un "crecemento equilibrado", nos que se valora que partidas deben crecer. Ao respecto, a concelleira do BNG salientou que as Concellerías de Xuventude e Igualdade inclúen unha nova partida co obxectivo de subvencionar os espazos de lecer educativos, dotada con 36.000 euros en cada departamento, nun contexto de alta demanda dos servizos de ludotecas. "As asociacións que ofrecen este tipo de servizos terán a posibilidade de solicitar axudas, que poderán ser asumidas tanto por Igualdade como por Xuventude", indicou. 

Iolanda Veloso destacou que con esta iniciativa quérense ofrecer mecanismos que permitan "conciliar a vida laboral e familiar". Así indicou que, en función dos gastos das ludotecas da Casa da Xuventude e Coia, calcúlase que as dúas partidas servirán para subvencionar un total de seis ludotecas. Así mesmo a concelleira de Xuventude salientou que se manteñen as ludotecas da Casa da Xuventude e Coia mellorando o seu servizo, así como o convenio coa asociación Hoy por mañana. Por outra banda, no tocante á Concellería de Xuventude, que conta cun orzamento total de 1.288.930 euros, Iolanda Veloso salientou que destinará un "investimento importante" para mellorar os locais de ensaio que xa existen e na preparación dun proxecto de creación de novas infraestruturas. "A de Xuventude é a área que máis medra, cun incremento cifrado no 17 por cento", sinalou.

En canto a Igualdade, a edil do BNG explicou que un dos obxectivos da súa concellería radica en "seguir apostando pola sensibilización para superar as desigualdades na nosa sociedade", así como prestar servizo ás mulleres vítimas da violencia de xénero. Neste sentido indicou que aínda que Vigo é unha cidade "pioneira no país no traballo a prol da igualdade", é preciso levar a cabo unha avaliación dos plans municipais desenvolvidos nos últimos anos que permitan elaborar un novo plan. Así, a concellería contará cunha partida de 75.000 euros para desenvolver un Plan Municipal de Igualdade de Oportunidades e outra partida dotada con 90.000 euros para o Plan Municipal contra a Violencia de Xénero. Ademais, Vigo terá unha rede municipal de acollida destinada ás mulleres vítimas dos malos tratos integrada por un centro de emerxencia e tres pisos que a Consellería de Vivenda cedeu ao Concello vigués. En total, salientou Iolanda Veloso, o orzamento da Concellería de Igualdade ascende a 1.229.547 euros.

No tocante á Normalización Lingüística, Iolanda Veloso lembrou que o verdadeiro impulso produciuse no documento anterior, cando a concellería duplicou o seu orzamento, mentres que para o 2009 contará con 271.000 euros. "Queremos traballar para que as campañas sirvan realmente para sensibilizar á sociedade mediante a colaboración con outras entidades", dixo a concelleira, quen indicou que xa se está a desenvolver un convenio coa Universidade de Vigo. Sinalou que tamén se está a levando a cabo unha campaña explicativa nos centros educativos sobre o decreto de normalización lingüística. "A campaña baséase na idea de que a educación plurilingüe enriquece e ofrece mellores oportunidades", explicou a edil do BNG, ao tempo que salientou que no noso país "temos a sorte de ter unha lingua propia", o cal debe ser visto como un "valor engadido". Respecto a esta concellería indicou tamén que 70.000 euros destinaranse ao Consello Social da Lingua, no que están integrados todos os sectores da cidade, co obxectivo de "chegar a toda a cidadanía".

Xesus López salienta que os orzamentos fomentan a cultura de base e reforzan a aposta polos grandes eventos 



O concelleiro de Cultura e Animación Sociocultural, o Xesus López, salientou este venres que os orzamentos para 2009 permitirán seguir desenvolvendo as dúas liñas de actuación nas que sustenta a xestión das súas áreas. O nacionalista subliñou que posibilitarán apostar pola "política cultural de base, feita para a cidadanía viguesa polos propios vigueses e viguesas", e achegar a Vigo "grandes espectáculos de prestixio internacional".

Xesus Lóopez explicou que os orzamentos crecen un 10,07 por cento respecto aos do 2008, ao chegar aos 8.570.293 euros. O concelleiro nacionalista salientou especialmente o incremento de dúas partidas, como son as destinadas ao Arquivo Pacheco e ás Festas de Vigo. En canto ao Arquivo Pacheco destacou que a súa revitalización "é un dos elementos fundamentais que estamos a traballar no departamento de Cultura", polo que contará cun orzamento de 170.000 euros, cifra que representa un incremento do 183 por cento. Ao respecto lembrou que ata o ano pasado este arquivo contaba cun orzamento de 60.000 euros, polo que coa suba se pretende mellorar o seu funcionamento diario, reforzando as labores de conservación iniciadas hai meses, así como potenciar o traballo dos investigadores no propio arquivo e desenvolver labores de difusión coa organización de exposicións.

No tocante ás Festas de Vigo, Xesus López indicou que o seu orzamento pasa de 706.000 a 760.000 euros, para seguir mellorando o novo diseño de festas iniciado este ano. O concelleiro lembrou que a este orzamento haberá que engadir as achegas doutras administracións e de patrocinadores, como aconteceu este verán.

O edil do BNG especificou que o departamento de Cultura contará cun orzamento de 4.702.772 euros, dos que máis duns 1 millón de euros serán para as subvencións ás asociacións sen ánimo de lucro (aumento do 2,67 por cento) e 1.375.000 se destinarán a investimentos (incremento de máis do 26 por cento). Entre as partidas concretas que mencionou, Xesus López sinalou que a programación de música, teatro e danza terá un orzamento de 400.000 euros; o Festiclown 90.000 euros; o proxecto de rede museítica, 70.000 euros. En canto a investimentos, sinalou que o pago dos terreos para o Pazo de Congresos contará con 541.858 euros; as obras do Auditorio Municipal, que comezaron hoxe, disporán de 450.000 euros; as melloras na Casa Galega de Cultura, 210.000 euros e a retirada e sustitución do escudo da Casa das Artes, 40.000 euros. 

"Todas estas partidas enriqueceranse coas achegas de outras administracións", salientou o concelleiro de Cultura, quen sinalou como exemplo a achega de 400.000 euros que aportará a Consellería de Cultura para dotar de equipamento o Auditorio Municipal. 

En canto ao departamento de Animación Sociocultural disporá de 2.638.351 euros, dos que a investimentos irán 522.000 euros. Tamén fixo referenza a partidas concretas; así, á Batalla de Flores se destinarán 125.000 euros; á Cabalgata de Reis 210.000 euros; e ás subvencións ás asociacións sen ánimo de lucro, 110.000 euros. Ademais, explicou que o convenio coas bandas de música ascenderá a 170.000 euros e coas corais será de 25.000 euros. "Son dous convenios moi bos, e a idea é seguir subindo, porque se trata de dúas iniciativas que conta cunha alta participación da cidadanía", subliñou Xesus López, quen indicou que a xente nova participa especialmente nas bandas, mentres que a maior o fai sobre todo nas corais. No apartado de convenios indicou que a asociación de comerciantes das Travesas, Aetravi, contará cunha achega de 7.000 euros para organizar a Festa de Fin de Ano. Así mesmo, explicou que o Verbum terá 710.000 euros, e a rede de bibliotecas disporá de 518.783 euros. 


